
Z0OEZI 3: UFAHAMU WA KUSOMA
Soma kifungu kifuatacho kisha ujibu swali la 1 hadi la 4.

Watoto ni sehemu muhimu ya familia na jamii. Ingawa wana haki mbalimbali kama vile
kupata elimu, afya na ulinzi pia wanapaswa kutekeleza majukumu yao kwa bidii. Majukumu
hayo hutegemea umri na uwezo wa watoto. Watoto wanapotekeleza majukumu hayo hukua
na kuwa watu wenye nidhamu, maadili na wakutegemewa katika jamii.

Watoto wana jukumu la kusaidia katika kazi nyepesi za nyumbani kama vile kuosha nyumba,
vyombo vya kupikia, kufua nguo zao na hata kuwatunza wadogo wao. Shughuli hizi
huwajengea msingi bora wa kujitegemea maishani.

Elimu ni haki ya kimsingi ya kila mtoto. Hata hivyo watoto wanatarajiwa kutia bidii ya
mchwa masomoni ili kujenga mustakabali wao. Ni muhimu wahudhurie masomo yao kwa
wakati, wafanye shughuli za darasani za ziada na hata zile wanazofaa kushirikiana na wenzao
katika vikundi. Aidha watoto wana wajibu wa kuyatunza mazingira yanayowazunguka. Kwa
mfano, wanastahili kuepuka kutupa taka ovyo, kupanda miti na kushiriki katika shughuli za
usafi.

Katika kutekeleza majukumu yao, watoto wanastahili kuwaheshmu wazazi, walezi na walimu
wanaowaelekeza maishani. Wanatakiwa kuwa waaminifu na kuepuka vitendo viovu. Isitoshe,
watoto wanafaa kuwa na ushirikiano mzuri ambao utawawezesha kujenga urafiki na
kuimarisha mshikamano katika jamii.

1. Kulingana na aya ya kwanza, majukumu ya watoto hutegemea nini?

2. Unadhani ni nini kitakachotokea iwapo mazingira hayatatunzwa?

3. Watoto wanachangia vipi katika kujenga mshikamano wa jamii?

4. Kulingana na kifungu, neno kutekeleza lina maana gani?




Soma kifungu kifuatacho kisha ujibu swali la 5 hadi la 8.

Usalama shuleni ni muhimu kwa wanafunzi, walimu na wafanyakazi wote. Ili
kuhakikisha usalama upo, kila mmoja anapaswa kufuata sheria na kanuni za shule.
Wanafunzi wanastahili kuepuka michezo hatari inayoweza kusababisha majeraha.
Walimu nao wanafaa kuwasimamia wanafunzi kwa makini darasani na wakati wa
mapumziko nyanjani.

Ni muhimu kuhakikisha kuwa lango na uzio wa shule upo imara ili kuwazuia watu
wasioruhusiwa shuleni. Aidha kuna watu wasiokuwa na nia njema katika maeneo ya
shule. Baadhi huenda wakaletea wanafunzi mihadarati au wakapenyeza vitu vingine
vinavyoweza kuathiri maisha ya wanafunzi. Utawala wa shule unafaa kuweka
mikakati ifaayo ili kuwakinga wanafunzi dhidi ya watu kama hao. Wafanyakazi
shuleni nao wanapaswa kushirikiana na walimu kuhakikisha kwamba usalama shuleni
umedumishwa. Mazingira ya shule yanapaswa kuwa safi na salama ili kuzuia ajali
ambazo zinaweza kuepukika. Tumbuke kuwa kinga ni bora kuliko tiba. Maganda ya
ndizi, kaka au chochote kile kinachoweza kudhuru mwanajamii kinafaa kutupwa
kwenye pipa.

Suala la kuhakikisha usalama wa wanafunzi kwenye madarasa na mabweni linastahili
kusisitizwa. Kila shule inapaswa kuwa na vifaa vya kuzimia moto na vilevile kuwe na
njia za dharura za kuzima moto zinazojulikana na wote. Wanafunzi wanafaa kuripoti
visa vya utovu wa nidhamu miongoni mwao ili usimamizi wa shule uchukue hatua
zifaazo. Tunaamini kuwa kila mmoja akiwajibika, shule zetu zitakuwa salama.

1li kuhakikisha usalama shuleni tunafaa:

Usimamizi wa shule unafaa kuwajibika vipi ili kuhakikisha usalama shuleni?

Mazingira ya shuleni yanafaa kuwa safi. Je, unadhani yakiwa chafu kutatokea nini?

Kauli, kinga ni bora kuliko tiba inamaanisha ni vyema:




Z0OEZI 4: UFUPISHO
Soma kifungu hiki kisha ujibu swali la 9 hadi 12.

Baadhi ya jamii humu nchini huendeleza mila potofu zinazonyanyasa na kudhalilisha jinsia
ya kike. Hii hudhihirika kupitia kwa kuwabagua na kuwanyima watoto wa kike haki zao za
kimsingi. Katika jamii hizo wasichana hulazimishwa kuolewa wakiwa na umri mchanga.
Jambo hili huwasababishia dhiki chungu nzima kama vile kuacha shule na kuathirika
kisaikolojia na kiafya. Hata wengine huamua kutoroka nyumbani ili kutafuta mahali salama.

Jamii nyingine huchukulia kuwa msichana anapaswa kubaki nyuma katika nyanja zote za
maisha. Kuna mila zinazowazuia wasichana kurithi mali au kushiriki katika kufanya
maamuzi muhimu ya kifamilia na kijamii. Aidha, nyingine hudumaza vipaji vya wasichana
wengi. Kitendo kama vile ukeketaji wa wasichana pia ni sehemu ya mila hizo zinazowaathiri.

Ni muhimu jamii kuelimishwa kuhusu madhara ya mila hizi na kuhimiza haki na
usawa wa Kijinsia. Kwa kufanya hivyo, mtoto wa jinsia ya kike atapata fursa sawa za
elimu, ajira na maendeleo. Kutokana na hayo jamii itanufaika pakubwa.

9. Fupisha kwa maneno yasiyozidi 8 mambo yanayoonyesha unyanyasaji wa jinsia ya
kike katika aya ya kwanza. (alama 1)

10. Kwa maneno yasiyozidi 10, fupisha athari za dhuluma kwa jinsia ya kike kulingana
na kifungu. (alama 1)

11. Fupisha kwa maneno yasiyozidi 15 ujumbe unaojitokeza katika sehemu
iliyokolezwa rangi. (alama 1)

12. Eleza maana ya kauli iliyopigiwa mstari dhiki chungu nzima (alama 1)




ZOEZI 5: SARUFI

Soma kifungu kifuatacho. Kina nafasi 13 mapaka 17. Kwa kila nafasi umepewa majibu
manne. Chagua jibu lifaalo zaidi kati ya yale uliyopewa. Kila swali lina alama 1.

Mwalimu wetu 13 kwamba fasihi ni dhana isiyo nyepesi _ 14 maana. Alisisitiza kuwa
baadhi ya wataalam huifasiri fasihi kama kitu kilichoandikwa. Wengine husema fasihi ni kazi
ya kisanaa _ 15 lugha ipasavyo ili kuwasilisha wazo fulani. Aidha aliongeza kuwa fasihi ni
utungo unaohusiana na kazi _ 16 sanaa kama vile shairi, wimbo, novela au riwaya.
Alihitimiza kwa kutukumbusha kuwa kuna makundi mawili ya fasihi _17  fasihi simulizi
na fasihi andishi.

13. A. akitufundisha B. alitufundisha C. atatufundisha D. anatufundisha

14. A. kutolesha B. kutoleka C. kutoleana D. kutolea

15. A.inayotumia B. zilizotumia C. kilichotumia D. yaliyotumia

16. A. ya B. kwa C.za D. na

17. A. - B.. C., D. ()

18. Sabuni ni nomino ya kawaida. Je, vumbi ni nomino ya (alama 1)
19. Sentensi ifuatayo imetumia wakati uliopita. (alama 1)

Kananu alipalilia maua vizuri.

Iandike sentensi hiyo katika wakati uliopo.

20. Kinyume cha neno safi ni chafu ilhali kinyume cha neno mfalme ni
(alama 1)

21. Nuno alimpikia babu chai. Andika upya sentensi hii ukianza kwa neno, Babu

(alama 2)
22. Andika ukanusho wa sentensi ifuatayo: (alama 1)
Wanafunzi watakuwa wakisafisha darasa kesho asubuhi
23. Tazama jedwali lifuatalo kisha ujaze nafasi zilizoachwa. Fuata mfano
(alama 2)
Nomino Ngeli
Mkebe U-1
Jiko




Chumba

24. Bainisha kitenzi kishirikishi katika sentensi ifuatayo: (alama 1)

Baraka ndiye alishinda tuzo la mchezaji bora wa soka.

25. Unda sentensi sahili kutokana na sentensi ifuatayo.

Baba anasoma gazeti ilhali mama anasakura mtandaoni. (alama 2)

26. Ukubwa wa nomino mto ni jito. Tunga sentensi moja ukitumia nomino kikombe
katika hali ya ukubwa. (alama 2)

27. Andika sentensi ifuatayo katika usemi wa taarifa. “Tutapanda miche ya matunda leo
jioni.” Kiranja alisema. (alama 2)

ZOEZI 6: KUANDIKA (alama 10)

28. Umeshinda tuzo la mwigizaji bora katika tamasha za uigizaji katika gatuzi lenu.
Familia yako imeandaa sherehe ya kutoa shukrani kwa sababu ya ushindi huo.
Mwandikie rafiki yako barua ya kumwalika katika sherehe hiyo.




Tanbihi: Wape nafasi ya kutosha au karatasi ya kujibia swali hili.

SEHEMU YA C: (alama 20)
ZOEZ1 7: FASIHI
29.  Soma wimbo ufuatao kisha ujibu maswali.
Jameni eee, jameni aaa
Shikeni eee, majembe aaa
Magugu eee tung’oe aaa

Na shibe eee, tupate aaa x2

Mbolea eee tutie aaa
Mimea eee, nawiri aaa
Tupate eee, mavuno aaa

Na shibee, tupate aaa x2

a) Wimbo huu huimbwa katika mazingira gani? Toa sababu mbili kwa kurejelea wimbo
huu. (alama 2)




b) Eleza ujumbe unaojitokeza katika ubeti wa pili wa wimbo huu. (alama 2)

c) Darasa lenu linawasilisha wimbo wa aina hii katika gatuzi lenu. Eleza mbinu tatu
mtakazotumia kufanikisha uwasilishaji wenu. (alama 3)

d) Taja sifa mbili za jamii zinazodokezwa na wimbo huu. (alama 2)

Novela
30. Soma sehemu ifuatayo ya novela kisha ujibu maswali.

Jamii ya Wapambe iliishi katika mkoa wa Machangani uliosheheni raslimali za kila
aina. Si mashamba yenye rutuba si maji. Milima ya ajabu iliyoandamana kama safu ya askari
iliuzingira mkoa huu.

Wapambe waliishi kwa amani na mshikamano chini ya utawala wa Mtemi Makini.
Walisifika kutokana na bidii yao ya mchwa katika kilimo cha pamba na matunda ya kila nui.
Aghalabu, walitemebelewa na wageni wengi waliofika kujionea na kujifunza utaalamu wa
wapambe katika kilimo hicho.

Kutokana na mabadiliko ya tabianchi, kilimo cha Wapambe kilianza kudorora. Hali
hii ilimlazimu mtemi Makini kutafuta njia mbadala za kuboresha uchumi wa Wapambe.
Aliunda kamati maalum ya kuchunguza uwezekano wa kuwepo kwa madini katika mkoa wa
Machangani. Mtemi Makini alielewa fika kuwa madini yalikuwa na manufaa chungu nzima.
Hii ni kwa sababu alikuwa ametembelea nchi mbalimbali na kujionea jinsi madini
yalivyochangia ustawi wa jamii.

Hayawi hayawi huwa. Madini ya shaba yaligunduliwa katika eneo la Baraka baada ya
uchunguzi kufanyika. Ugunduzi uliwasababishia Wapambe furaha isiyo na kifani. Wengi
wao hata walisikika wakisema wakati wetu na kuupa ukata kisogo umewadia.

Hata hivyo, hakuna masika yasiyokuwa na mbu. Sera kuhusu uchimbaji wa madini
ilihitaji wakazi wa eneo hilo kuhamishiwa maeneo mengine. Wakazi wa eneo la Baraka
walipopata habari hizi walipigwa na butwaa. Walikataa katakata kuhamishiwa kwingine

fauka ya kuahidiwa fidia. Walishikilia kuwa madini hayo yalikuwa mali yao na yalifaa
kuwafaidi wao binafsi.

Mtemi Makini aliamua kuwatembelea Wabaraka kwa nia ya kuleta uwiano. Aliandaa

vikao vya kuwahamasisha kuhusu umuhimu wa madini hayo kwa wao wenyewe binafsi na
jamii nzima ya Wapambe.

Hatimaye Wabaraka walikubali fidia na kuhamia walikoelekezwa. Uchimbaji wa

madini hayo uliwanufaisha si haba. Barabara zikatengenezwa, shule na hospitali zikajengwa
huku wapambe wengi wakipata nafasi za ajira. Jamii hii iliimarika na kustawi kiuchumi.
Utawala wa Mtemi Makini ukasalia katika kumbukumbu za Wapambe hadi leo.

Maswali

a)

b)

d)

Suala la uongozi mwema limeshughulikiwa katika sehemu hii ya novela. Thibitisha
kwa hoja mbili.
(alama 2)

Ploti ni mfuatano wa matukio katika kazi ya fasihi. Eleza matukio matatu
yanayotokana na kugunduliwa kwa madini katika eneo la Baraka.
(alama 3)

‘Furaha’ ni mandhari ya hali inayojitokeza katika sehemu hii ya novela. Eleza aina
nyingine ya mbili za mandhari. (alama 2)

Mbinu zifuatazo za lugha zimetumika katika sehemu hii ya novela. Toa mfano kwa
kila mojawapo. . (alama 3)
(1) Istiari

(i) Tasbihi

(iii) Methali

HUU NDIO UKURASA WA MWISHO ULIOPIGWA CHAPA.

